Ақ тайлақ-ау, ақ тайлақ,

Бұл қылығың жақпайды-ақ.

Қабдікәрім ЫДЫРЫСОВ

МЕН БҮГІН ОН ҮШТЕМІН

Мен бүгін он үштемін!

Не көріп, не істедім?

Ойыма бәрің, бәрің,

Келе қал тегіс менің!

Мен бүгін он үштемін!

Көп жұмыс, көп істерім.

Бар менің есебімде,

Бірталай жеңістерім.

Көріп қой күнделіктен,

Бестік көп күнде іліккен,

Спорттық жарыстарда,

Сан рет жүлде тіккен.

Қол еңбек сабағында,

Болғамын ең алдында.

Ұстаздар ден қояды,

Осынау талабыма.

Мен бүгін он үштемін!

Класым тегіс менің.

Айтады, айт десеңдер,

Тағы да нені істедім.

Көп менің жеңістерім,

Көп менің жөн істерім.

Класым айта жатар

Қалғанын, кеміс жерін.

Осымен тоқтадық та...

– Не дейсің? 

Сотқарлық па?

Класым... айтсын...


айтсын...

Сен бала, тоқта!

Ұмытпа!

Сейітқұл ОСПАНОВ

МЫСАЛ, ЖІҢІШКЕЛІК БЕЛГІСІ

Айжан бүгін былай деді:

– Бүгін орыс тілінен ортасында жіңішкелік белгісі бар сөздерге мысал келтірдік. Мен “мальчик”, “коньки” деген сөздерді айттым. Ал, Алма “коньяк” деді. Апай одан “коньяктің не екенін білесің бе?” деп сұрады. Ол: “білемін...” деді де, қатты ұялып қалды. “Мысал таппағасын айттым” деді. Апай “екіншілей мұндай мысал айтпа” деп ескертті.

ӘРІПТІ БІЛМЕСЕ, ҚАЛАЙ СӨЙЛЕЙ АЛАДЫ?

Кешкілік теледидардан Қызылорда облысынан әке-шешесінің жағдайының жоқтығына байланысты әлі күнге дейін мектепке бармаған, әлі күнге дейін тіпті әріп танымайтын, сөз жаза алмайтын ауылдың үш баласын көрсетіп жатты. Балалардың үлкені – 15 жаста екен. Мұны көріп отырған Айжан:

– Ол әріп танымаса, қалай сөйлеп тұр? – деп таңданды.

– Мектепке бармаса да, мылқау емес қой, тілі бар... – дедім мен.

Ол бәрібір сенбеді. Құдды оның ұғымынша, мектепке бармаған, білім алмаған адам ойлауды былай қойғанда, сөйлей де алмайтын секілді.

Міне, білімнің құдыреті!

АРАҚ ПЕН ТЕМЕКІНІ КІМ ОЙЛАП ТАПТЫ ЕКЕН?

 Жаз айының майда қоңыр самалы ескен әдемі кешкілік мезгілі. Мен бой сергітейін деп далаға шықтым. “Мен де қыдырайыншы...” деп Айжан да маған ілесті. Ол есіктің аузында көрші пәтердегі кластасы Майраны кезіктірді. Үшеуміз тротуармен үйлердің сыртына қарай аяңдадық. Екеуі қаттырақ сыбырлаған дауыс жетерліктей жерде, алда. Мен соңдарындамын. Бірдеңелерді айтып барады. Не әңгіме екен деп құлағымды тіктім.

Майра біртүрлі ренжіп, кіжіне:

– Мен арақты ойлап тапқан адамды қолыма түссе, ешқандай аямас едім. Анау үлкен таяқпен басына-көзіне қарамай ұрар едім... Кеше әкем түн ортасында келді. Шешем қатты ренжіді. Бізді “Синема-Ситиге” киноға апарам деген. Сөзінде тұрмады... Бәрі арақтың кесірі... – деді.

Оның сөзін енді Айжан іліп әкетті.

– Мен темекіні ойлап тапқан адамды аямас едім. Әкем түнімен жөтеліп шықты. Денсаулығы құритын болды... Күнде тастаймын дейді, бірақ тастай алмайды...

Мен басымды шайқап, қайран қалдым. Қатты ұялдым. Тап-таза бүлдіршіндердің жанында жүруге ыңғайсыздандым. Артқа кілт бұрылдым. 

Өздері кіп-кішкентай. Ал сөздері сондай үлкен...

Сенің білгің келе ме?

ЖЕР НЕГЕ СІЛКІНЕДІ?

Алдымен жер сілкіну деген не, соны біліп алайық.

– Жер сілкіну – яғни жердің сілкінуі. Жер сілкіну болғанда жер гуілдеп, шытынап, дірілдей бастайды. Телеграф бағандары құлап, поездар ойыншықтай аударылып, үйлер қирап, тұтас көшелер жер астына түсіп кетеді. Жер сілкіну – сұмдық апат. 

Жер сілкінудің күшін анықтау үшін ғалымдар оларға балл қойып есептейді. Жер сілкіну неғұрлым күшті болған сайын, балл соғұрлым жоғары болады. Ең үлкен көрсеткіш – 10-12 балл. 3-4 балдық жер сілкіну әлсіз болып есептеледі. Кейде жер болар-болмас қана сілкініп қалады, бірақ одан келер ешқандай қауіп жоқ.

– Бәрібір, дұрысы – жер сілкіну жоқ жерде тұрған ғой. Әйтпесе, өзің ойлашы, көзіңді ашсаң, өзіңе құлап келе жатқан шкафты көресің. Немесе кітаптар сөреден құлап жатады.

– Өкінішке орай, адамдар табиғаттың осы бір сұмдық апатымен қалай күресерін білмей-ақ келеді, алдын алу әзірге мүмкін емес, бірақ келе жатқан қатерді күні бұрын болжауға, ескертуге болады. Сол үшін планета күндіз-түні бақылауға алынады. Доктордың ауруды қарағанындай, ғалымдар оның “жүрек соғысын”, “дем алысын” тексереді. Олар мұны сейсмограф – приборлардың көмегімен жасайды. 

Егер бір жерде жер сілкіну басталса, суға лақтырған тастан тараған толқындай,  әлгі жерден жан-жаққа сейсмикалық толқындар тарайды. Әлгі толқындар бақылау станциясына жеткен кезде сейсмографтар оларды дереу жазып алады. Ғалымдар сол жазуды оқып, радио арқылы: “Тыңдаңыздар, жолдастар! Біздің қалада дүмпу күші 2 балдық жер сілкіну болуы ықтимал. Абыржымаңыздар!” – деген хабар бергізеді.

Жер не себепті сілкінеді? Шынын айтсақ, бұған әлі тиянақты жауап табылған жоқ... Ғалымдардың айтуынша, планетамыздың бетін жапқан жер қыртысы орасан үлкен жеті бөлікке бөлінген, ал оның асты – өзің білетін – мантия. Жер қыртысының жынысы мантиядан әлдеқайда жеңіл. Яғни әлгі бөліктер, тура мұхиттағы айсберг секілді, мантияның үстінде қалқып жүреді. Олар өте баяу жылжиды және бір-бірімен жиі соқтығысып тұрады. Жердің материк деп аталатын құрлық бөлігі, теңіздер мен мұхиттардан тұратын бөліктен әжептәуір ауыр. Ал осы екі бөлік соқтығысқан кезде ауырлауы жеңілдеуін “тапап” басып қалады. Сосын барып жер сілкіну пайда болады. Кейде құрлықтан тұратын бөліктер де бір-бірімен соқтығысады, сол  кезде ол тұстағы жер дірілдеп, бүктетіліп, тау болып аспанға көтеріліп тулай бастайды. Егер жер сілкіну мұхитта болса, таудай толқындар буырқанып жағаға атылады. Тасыған су арнасынан асып, егістер мен бау-бақшаларды құртып, бөгеттерді бұзып, үйлерді қиратады...  Сол себепті де әр елдің ғалымдары жер сілкінудің болатынын мүмкіндігінше дәлірек болжауға тырысады.

Қабдірәшид ҚАЙЫМ

ТУМАСӨЗ

(метаграмма)

Бар әрпімді санасаң,

Төрт әріпті қаламын.

“О” орнына “А” қойсаң,

Теңіз бола қаламын.

Алдыма әкеп “М” қойсаң,

Көрдім дей бер тау аңын.

(Орал – Арал – Марал)

ӨЗГЕРМЕСӨЗ

(анаграмма)

Болар саған таныс та,

Бұл жануар уы – дәрі

әріптері ауысса,

Жақындап жұрт жылынады

(Жылан – Жалын)

Хайуан деп ақылсыз,

Кемсітпеңіз, батыр, сіз.

Тырыса ма намысқа,

Өте мығым жұмысқа,

әріптері ауысса,

Айналады ыдысқа.


(Есек – Кесе)

АДАССӨЗ

(омоним)

Жүрсең, тұрсаң, жерменен – шекараңмын,

Балықпын да кейде қорек етер әркім.

(Табан)

Зат түсін де білдіремін,

Ірі малдың бірі менмін.

(Қара)

Ескен ЕЛУБАЕВ

ЖАҢЫЛТПАШТАР

Арба аунардай,

Тау жарлау,

Жол тарлау.

* * *

Сен – шешен,

Шешең – шешен,

Бір үйде неше шешен?

* * *

Қол ұстас – 

Бұл ұстаз

Жас ұстаз

Сенімен тұстас ұстаз.

* * *

Келген Көпен көкең бе екен?

Келген

Көпен көкем екен.

* * *

Ағаш бықсып тұншықтық,

Бықсықты

Шымшуырмен шымшы,

Суырып шықшы.

Жөргек көп,

Көп жөргек кепкен жоқ.

* * *

Бұл – бұлбұл,

Бұл – дүлділ.

Бұлбұл – құс,

Дүлділ – ат,

Бұлбұлды біл,

Дүлділді біл.

* * *

Жолда шаршаса,

Шал шаршар,

Шаншар шаршар

Басқа бар ма шаршар?

* * *

Менде өң он теңге,

Жоқ өңге теңге.

ҚЫЗҒА ҚҰРМЕТ

Қазақ қыз баланы құрметтейді. Қыз –ару, болашақ ана. Ұрпақ қыз арқылы өрбиді. “Қыздың жолы жіңішке”, “Қыз назы қырық кісіні мас қылады”, “Қыздың қабағында құт бар”, “Қыз қабағы күрең тартса – ел жұтқа шалдығады”, “Қыздың қабағы күлімдесе – құт келеді”, “Қызды қорлаған қызыл шақасынан айрылады”, “Қыздың жолы қырық кісінің жолын бөгейді”, “ Қызды жылатқанның кесірі қырық есекке жүк болады” деп ырымдап, қыз баланы адамның ең бақытына балаған.

Қазақ қонақ боп барған үйінде, қызды төрге отырғызады. Себебі, “қызда  қырық көліктік бақыт бар”. Төрде отырса, сол бақыттың жұғыны қыз отырған төрде қалады. “Қызда  қырық қырсық бар”, қыз босағада отырса, сол қырсық сол үйде қалады. “Қызда оттай ыстық мейір бар”, төрде отырса, сол мейір сол үйге бағышталады. “Қызда мұздай уық ызғар да бар”, есік жақта отырса, ол ызғар сол үйді шалады. “Қызда қырық періште бар”, төрде отырса, періштелер сол үйге қонады. “Қызда қырық сайтан да бар”, есік жақта отырса, сайтандар сол босағада қалады. Осындай ырымдарды сақтай білген халқымыз, қыздарын аялай білген. 

Өріс ЯШҮКІРОВА. Астана қаласы

Бейсенбай СҮЛЕЙМЕНОВ

МАҚТАНШАҚ МҰСА

Бұл оқиға Африкада, қыс кезінде болған еді. Күн әдеттегідей төбеден өтеді. Балалар жалаң аяқ, жалаң бас ойнап жүрген. Олар маған Мұсаның қалай мақтаншақ атанғанын айтып берді.

Бір топ карасирақтар қаланың шетіндегі жазық жерде доп қуып, ала өкпе болып жүрген. Кенет... Олар өз көздеріне өздері сенбей бір-бірлеріне қарасты. Көптен бері бой көрсетпей кеткен керіктер емін-еркін жайылып жүр. Балаларды адам орнына санар емес. Тіпті үрікпейді де. Соңғы кезде бұл аймақта  керіктердің көрінбей кеткені үлкендермен бірге балаларды да таңқалдырып жүрген.

– Жүріңдер, қасына барайық.

Балалар ойындарын тастай салып, керіктерге қарайлап қойды.

– Анау бір кішкентайы менікі, ешкім тимесін. Қазір ұстап аламын, – деді Мұса. Өктем. Ол моторлы велосипедін жалма-жан от алдырды да, соңынан қуа жөнелді. Ал, қалған балалар табандарына кірген шөңгелерге қарамай соңынан жүгірді. Жету қайда? Керіктер шаңына да ілестірмей кетті.

Мұса болса тыраштанып, көз ұшында кетіп бара жатқан жануарлардың соңында жалғыз барады.

әлден уақыттан соң Мұса келді. Жаяу, үсті-басы алба-жұлба. Көзі сығырайып, шаңнан әрең көрінеді.

– Көр де тұр. Күні ертең-ақ керік менің ауламда байлаулы тұратын болады.

– Моторлы велосипедің қайда қалды? – деді Жозеф.

– Әлде, керіктердің бірі мініп кеткен болар? – деп әзілдеді Пауло.

Балалар ішек-сілесі қата күлісті.

– Сынып қалды. Тастап кеттім. Ертең жаңасын аламын...

Мұса сөзінде тұрды. Ертеңіне су жаңа моторлы велосипедті мініп, қаланың сыртындағы алаңға келді. Зуылдатып ойға да түсті, қырға да шықты.

– Әкем керікті де алып беретін болды, – деді ол.

Арада біраз күн өткен соң, Мұсаның әкесі Сенегалдан ба, Малиден бе, әйтеуір, бір жерден кіп-кішкентай, сүп-сүйкімді керіктің ботасын алып келді.

Ал, мақтаншақ Мұса болса, балаларды енді қалай таңқалдырсам екен деп ойлап жүр...

ДОС ІЗДЕГЕН ИТ

Ертеде орманда бір ит өмір сүріпті. Жалғыздықтан зеріккен ит өзіне дос іздейді. Ол досының ешкімнен қорықпайтын батыл болғанын қалаған екен. Бірде ол орман ішімен келе жатып, қоянға жолығады.

Ол қоянға:

– Қоян, екеуміз дос болайық. Бірігіп өмір сүрейік, – дейді.

Қоян келіседі. Сөйтіп, екеуі бұта арасын паналап ұйықтайды. Олардың жандарынан бір тышқан шиқылдап өте шығады. Ит оянып кетіп, үре жөнеледі. Қоян иттің даусынан шошып. ырғып тұрады. Қорыққандығы соншалық, құлақтары дірілдей бастайды.

– Неге қатты үресің? Даусыңды қасқыр естісе, екеумізді бірдей жейді ғой... – дейді.

Ит үргенін қоя қойып: “Е-е, қоян қорқақ екен, қасқыр ешкімнен қорықпайтын батыр екен” – деді өз-өзіне. Ертеңінде ит қоянмен қоштасып, қасқырды іздеп жолға шығады. Сөйтіп, қасқырды іздеп табады.

– Қасқыр, кел, дос болайық, бірігіп өмір сүрейік.

– Мақұл, бірлесіп өмір сүрсек көңілді болады ғой.

Сөйтіп, олар түнде қатты ұйқыда жатқанда, бір құрбақа құрқылдап, секіріп келеді. Ит оған бар даусымен үре жөнеледі. Қасқыр оянып кетіп, өзінің мазасын алған итке дүрсе қоя береді.

– Ей, ақымақ! Сенің үргеніңді аю естісе, екеумізді де жарып тастайды ғой. 

Ит: “Қой, қасқыр да қорқады екен, одан да аюмен дос болайын...” деп ойлайды. Сөйтіп, келесі күні аюға келеді.

– Аю аға, менің досым болшы! – дейді.

– Мақұл, ініме жүр, бірге тұрайық, – дейді аю.

Түнде іннің жанынан сары жылан сумаң етіп бара жатқанын байқаған ит үре жөнеледі. Аю болса:

– Ойбай, үре көрме! Сенің бүйтіп дос болғаның құрысын... Адам естісе,  терімізді тірідей сыпырады... – дейді ақырып.

Ит одан да көңілі қалып, адамға келеді.

– Ей, адам, дос болайықшы... – дейді.

Адам бірден келіседі. Ол итті алдымен тамақтандырады. Үйінің жанынан жылы үйшігін жасап береді. Сөйтіп, ит күні-түні үйді күзетеді. Арсылдап үрсе де адам оған ұрыспапты, ризашылығын білдіріпті. Осылайша ит өмір бойы адамға қызмет етіп, айнымас досы болып қалыпты.

Аударған Гүлбаршын ӘЗІМБАЕВА

ФУТБОЛ

Кілең жылтыр, қара,

Жиналдық топ, бала.

Бәрі де бар, бізде,

Желден жүйрік, дара.

Оңтайлап ап, оңға,

Жалт бұрылдым солға.

Тулап жатты дәлдеп,

Тепкен добым торда.

Командамыз мені,

Нағыз Пеле – деді.

Жарқын әБДІРЕЕВ, №80 қазақ орта мектебінің оқушысы. Төретам қыстағы.

АУЫЛ КЕШІ

Сиырлары мөңіреп,

Азан-қазан төңірек.

Енесіне бұзаулар

Ұмтылады “еңіреп”.

Ауылда қандай көңілді,

Көрмеппін мұндай өмірді.

Мал өсіруге ыңғайлы

Жайласа осындай өңірді...

АЗАМАТТАЙ БІЛІКТІ

– Елін сүйер білімді

Азамат бол! – деп, менің

Байытып жүр тілімді

Алтын ұям – мектебім.

Мектебіме сүйікті

Шығарсам деп күй арнап,

Азаматтай білікті

Жүрмін мен де қиялдап.

ТУҒАН ЖЕРДІҢ КӨКТЕМІ

Қандай сұлу айналам,

Масатыдай жайнаған.

Тамсандырған көркіне

Туған жерден айналам!

Ардақ АЙТАХМЕТҰЛЫ, №143 С.Аронұлы атындағы мектептің оқушысы, Алматы қаласы.

Нұрлан ҚАЛҚА

ҚОЛТАҢБА

Астанада өткен ақындар айтысына көп ақындар жиналды. Бір кезде өз кезегі бойынша айтысып болып, залға келіп, көпшіліктің ортасына отырған Айтақын Бұлғақовқа жұрт антарыла қарасты.

Ол дәл біздің жанымызға жайғасқан еді. Сол сәтті пайдаланып кішкене Айдана анасы екеуі айтыскерден қолтаңба сұрады. Айтақын қағаз бен қаламды қатар ұсынған балақайдың атын сұрап алды да, мынадай өлең жолдарын ақ қағазға табанда түсіріп берді:

Айдана!

Құлыншағым, құлыным,

Мөлдір бұлақ тұнығым.

Маржаны сен жырымның,

Ағаларыңдай ақын бол,

Өмірдің көріп қызығын

Ағаң Айтақын Хәйләйлім.

“Жақсы сөз – жарым ырысы” демекші, біз айтыскердің баланың талабын қайтармай, адал ниет пен ізгі тілегін білдіргеніне дән риза болдық.

Гүлбаршын әЗІМБАЕВА

АЙНҰР

Үш жасар Айнұр қағылез. Үлкендердің айтқанын ұғып алатын. Әжесі бірдеңесін таба алмай әбігерленсе, Айнұрдан сұрайтын.

– Айнұржан, қайшыны көрдің бе?..

– Киіз төсегіштің астында жатыр.

– Ине-жіпті қайда қалдырдым? – дейді әжесі.

– Әже, әне түйреулі тұр ғой, – деді Айнұр кішкене жастықшаны көрсетіп.

Әжесі Айнұрдың маңдайынан иіскеп “Менің көзім”, дейтін риза болып.

Бірде Айнұр әжесі екеуі қонаққа барды. Автобуста кісі толы болатын. Айнұр әжесінің алдына отырып алған еді. Біраз жүргеннен кейін, автобустан жолаушылар түсіп, орын босады.

Осы кезде бір апай бұған:

– Ботақан, мына жерге отыра ғой, әжеңнің аяғы ауырған шығар, – деді бос орынды нұсқап.

– Жоқ, отырмаймын, – деді Айнұр бірден кесіп.

– Неге? – деді апай күлімсіреп.

– әжем, мені ұмытып қалдырып кетеді, – деді бұртиып.

әжесі күліп жіберді. Немересін бауырына басты.

Ілияс ЕСЕНБЕРЛИН

ОБАЛ ДЕГЕН НЕМЕНЕ?

Жаздың самал желді бір әдемі күні еді. Шаңқай түс әлі бола қоймаған. Ержан келгенде Жәмила әдеттігісіндей университетіне кетіп қалған екен. Сыртқы ашық есіктен кіріп, бұл жабық тұрған үйінің электр қоңырауын басты. Ешкім жауап бермеді. Қораның арғы жағындағы шағын баудан балаларның даусын естіді. Ағаштарды тасалай дауыс шыққан жаққа қарай жүрді. Кенет тоқтай қалды. Теріс қарап, қолындағы рогаткасымен алма ағаштың басына қонып отырған кішкентай бозторғайды көздеп, тапжылмай қалған Нұрғазысын көрді. “Тоқта! Тиме торғайға!” деп Ержан дауыстағанша баласы резинканы тартып жіберді. Торғай топ етіп жерге түсті. Әлі өсіп жетпеген биылғы балапан екен. Құлаған жерінен тұра алмай, сынған қанатын сүйрете, балапан  шыр көбелек айналды да қалды. Нұрғазы еңкейіп балапанды ұстай алды да, алақанына сап қарай бастады. Нұрғазы кенет құлаштай, балапанды пәрменінше кеп жерге ұрды. Жанындай жақсы көретін Нұрғазысының мұндай орынсыз қатыгездігін көріп, бойы шымырлап, жүрегі су ете қалды. Дәл осы кезде ар жағынан, қасында өзіндей екі жолдасы бар Ерғазы жүгіріп келді. Ол мылжа-мылжасы шығып өліп жатқан балапанды жерден көтеріп алды да, Нұрғазыға түйіле қарады.

– Мынаны сен өлтірдің бе? – деді.

– Мен.

– Неге өлтірдің?

– Бұл менің торғайым. Өзім атып түсірдім, өзім өлтірдім!

– Мә саған “менің торғайым!” – Ерғазы інісінің жағынан шапалақпен тартып-тартып жіберді. – Бұл бәріміздің торғайымыз!

Нұрғазы ағасына тұра ұмтылды. Бірақ қастарында тұрған екі бала оны ұстай алды. Жібермеді. Осы кезде бұларға Ержан таяды. 

– Торғайды неге өлтірдің? Обал емес пе?! – деді ол баласына ренжи, ұрыспақ боп.

Ағасына кіжініп тұрған Нұрғазы жалт бұрылды. Әкесін таныды да кенет оған мысқылдай қарады.

– Обал? Обалды сен қайдан білесің? – деді, сөйдеді де әкесінен бұрылып кетті. – Өзінің бізді осы балапандай кезімізде тастап кеткені есінде жоқ. Енді ақыл үйретпекші!

Ержан не дерін білмей тұрып қалды.

“Бәсе, бұларға ақыл үйрететін қандай қақым бар? Бұларды аямай, кіп-кішкентай кездерінде тастап кеткенім рас қой... Сөйтіп тұрып... Енді  міне өз кінәмді өзіме бетіме салық етіп, басып тұр мына күшік! Өзіме де сол керек!”

Ол кілт бұрылып жүре  берген.

Осы оқиға Ержанды қатты толқытқан. Өткен іс өтті ғой. Ал қазір Нұрғазысының қаттылығы қандай ренжітсе, Ерғазысының жұмсақтығы сондай қуантқан. Балаларының алдында өзінің жауапкер екенін бірінші рет есіне түсірген.

Ш І Л Д Е

Кеңесжан ШАЛҚАР

АЛАТАУ

Орманымнан құстар үнін

Тыңдаймын да тұрамын.

Күлкісіндей достарымның 

Күміс толқын бұлағың.

Бөктеріне қарай қалсам,

Қарағайлар не түрлі:

Ойға кетіп бара жатқан

Топ аттылар секілді.

ҚАРАҚУ

Нелер таңды атқызып,

Нелер кешті –

Келе жатыр өткізіп



Көл еркесі.

Су толқыны тербеген



Сұлу тұлға

Сияқты бір



Аққудың көлеңкесі.

АҚ ҚОЗЫМ

әй-әй қозым, ақ қозым,

Ұйқың келсе жат, қозым.

Оятамын ақырын

Ұйқың қанған шақта өзім.

Тартынбайды көл десе,

Тамсанады шөлдесе.

Аямайды ешнәрсе

Ата-анам да ол десе.

Қос құлағы салбырап,

Құлақ жүні жалбырап.

Маңырайды сөйлемей

Бар міні осы – жалғыз-ақ.

Базарбай ИСАЕВ

КҮН БОЛАМ

Ұл көп тұрған атылып,

Өссем ертең, кім болам?

Ақын Сұлтанмахмұт,

Сіздей мен де Күн болам!

Жаям елге сырымды,

Жаям елге жырымды.

Шашам елген барымды,

Шашам елге нұрымды!

Елсіз адам оңбайды,

Елсіз қызық болмайды.

Елсіз ерік, күш қайда,

Елсізге бақ қонбайды.

Алып қайда елімдей,

Анық қайда елімдей.

Күн болсам мен еліме,

Болам елден бөлінбей!

Мұзафар ӘЛІМБАЙ

ӨТІРІК ӨЛЕҢДЕР

Қасқыр жектім арбаға,

Тау тасыдым қамбаға.

* * *

Ақ қайыңнан алма үздім,

Қозыға жаңғақ жарғыздым.

* * *

Желді жықтым,

Көлді жұттым.

* * *

Жолбарысты састырды,

Қозы жеді қасқырды.

* * *

Таста өсіп тұр қамыс,

Суда өсіп тұр арыс.

* * *

Естігендер нанар ма,

Қағаз жазды қаламға.

Сенің білгің келе ме?

КҮН ҚАЙДА ҚОНЫП ШЫҒАДЫ?

Аспандағы Күн ертеден қара кешке дейін жер бетіне сәулесін шашады, жылуын төгеді. Тал түсте қақ төбеде тұрса, бесінге қарай төмен түседі, екіндіде одан ары еңкейе келе, ақыры ұясына қонақтайды, содан соң көкжиектен асып, мүлде көрінбей кетеді. Ал, сен ғой дәл сол кездерде, немесе ұйқыға жатар алдында талай рет ойладың, осы Күн қайда кетеді деп. Қайда тығылып қалды, түні бойы не істейді деп.

Күн ешқайда да кеткен жоқ. Жарық күн мен қараңғы түннің алмасуына себепкер Жердің өзі. Біздің планетамыз өз кіндігінен өзі тынымсыз айналады, міне, осылай шыркөбелек айналған кезінде Жер Күн сәулесіне әуелі бір жақ бүйірін, содан соң екінші  жақ бүйірін кезекпе-кезек тосады..

Сонда қалай? Планетамыз тынымсыз айналып тұрады екен,  тоқтаусыз қозғалады екен, ал біз ештеңені байқамайтын, түк сезбейтін болғанымыз ба? Ал, балақай, сен аспанда ұшып көрдің бе? Кемемен жүзіп көрдің бе? Ондай алыс сапарға шықпаған болсаң, машинаға талай отырдың ғой. Құйғытып талай атпен де шаптың. Сонда жүріп келе жатқан, шауып келе жатқан сенің өзің емес, маңайындағы нәрсе сияқты болып, – үйлер, адамдар, егінжай мен орман-тоғайлар өзінен-өзі жылжып, қатарласа жарысып келе жатқандай көрінеді.

Жердің қозғалысы да осы сияқты. Планетамыз  айналған кезде оның бетіндегі барлық нәрсе – таулар мен  теңіздер, орман мен дала, адамдар мен ауыл, қалалар бәрі де қоса “жүріп” отырады. Бірақ бұл қозғалысты байқау қиынырақ, өйткені Жер ешқандай дыбыссыз, селкілдемей, шайқалақтамай, бірқалыпты айналады.

Ал енді, күн мен түн қалай алмасатынына біржола көз жеткізу үшін кешкілікте кішкентай ғана тәжірибе жасайық. Ол үшін бізге: бір алма, май шам және біреуі ақ, біреуі –  көк – екі жалауша керек. Жанып тұрған май шам – Күн екен дейік, алма дегеніміз – Жер, ал оның жалаушалары – біздің үйіміз болсын.

Енді қараңдар. Алманың жартысына жарық  түсіп тұр, екіншісі жартысы көлеңкелі. Яғни ақ жалуша – ақ үй тұрған жақта күндіз, ал көк жалауша – көк үй тұрған жақта түн екенін көреміз, мұндағы адамдар ұйықтап жатыр. Алманы ептеп айналдырайық, енді ақ үй көлеңкеге көмілді, бұл жақта түн болды, оның есесіне көк үйге күн шықты. Біздің ойыншық Жеріміз бір айналып шыққанда осындай болды. Ал шын Жер өзінен-өзі толық бір рет айналып шығуы үшін 24 сағат уақыт керек. Бұл – бір күн, бір түн: екеуін қосқандағы уақыт тәулік деп аталады.

Нұрғали ҚАДЫРБАЕВ

ЖАУҚАЗЫН

Ертеде бір хан жауқазын гүлінің көктемде қалай ашылатынын көрсете алған адамға жарты патшалығын бермек болып, жар салдырыпты.

Адамдар күндіз күлкіден, түнде ұйқыдан айырылыпты.

Ешкім де жауқазын гүлінің балбырап ашылған сәтін көрсете алмапты.

Хан патшалығында жас жұбайлар кішкентай сәбиін көтеріп, көздің жауын алып, қып-қызыл, сап-сары болып тауда өсіп тұрған гүлдердің жанына барыпты. Бала келген бетте-ақ құлпырған алқапты көріп, таңғы шықтай мөлдір күлкісімен рахаттана күліпті.

Сәби күлкіге еліткен жауқазын гүлдері әп-сәтте түп-түгел жайқала ашылып, төңіректі көлемдей құлпыртып жіберіпті.

Хан уәдесінде тұрып, оның ата-анасы мен өзіне зор сый-сияпат көрсетіпті. “Баланың күлкісімен әлем оянады”, “Баланың күлкісі әлемді тербетеді” деген сөздер осыдан қалған дейді.

Айса ХАМЗЕҰЛЫ

ҚОҢЫР БАЛАПАН МЕН АЛА КҮШІК

Ертеде бір қара тауық болады. Ол балапан басып шығарады. Балапандарының ішінде тауық балапандарына ұқсамайтын бір балапан болыпты. Ол үйректің жұмыртқасынан шыққан қоңыр балапан еді. Қара тауық балапандарын ертіп серуенге шыққанда, қоңыр балапан  бөлектене береді екен. Балапандардың бәрі оны жек көріпті. Оқшауланған сәтте қоңыр балапанға бәрі жабылып шұқып, түртіп жәбірлей беріпті.

“Қисық мойынсың, сиқың жаман балпандап жүресің. Біз сияқты жүгіре алмайсың. Бізбен бірге жүрме. Қайда кетсең онда кет”, – деп мазақтап, күн көрсетпепті. Қара тауық көріп қалса, балапандарына ұрсып арашалап жүріпті. 

Бірде бұлардың қорлығына шыдай алмаған қоңыр балапан бөлініп қалып, беті ауған  жаққа қарай жүре беріпті. Бір кезде алдынан үйшік көрінеді. Сөйткенше болмай үйшіктің ішінен басы үлкен,  құлағы салпиған жүндес ала күшік шығады. Мұны көрген қоңыр балапан қорқып кетіп, қарап тұрады. Жерге аунап, керіліп-созылады. Жан-жағына қарайды. Ол қоңыр балапанды көріп:

– әй, балапан, сен қайдан жүрсің? – деп сұрады күшік. Гүрілдеген даусы балапанға қорқынышты естіледі. Дірілдеп, аузына сөз түспей, тауықтың балапандарынан көрген жәбірін, бастан кешкенін әрең дегенде айтып беріпті.

– Өзің кіп-кішкентайсың, қалай жан сақтап, күн көресің. Ит-құстың біріне жем болып кетесің ғой, – деп, күшік аяп басын шайқайды.

– Өзім де не істерімді білмей, қорқып жүрмін, – деді қоңыр балапан.

– Үйшікке кіріп, деміңді алып тынық. Мен туыстарыңды іздеп келейін. Бір жаққа кетіп қалма, – деді де, өзі желе жортып жөнелді.

Балапан қарны ашып шөлдейді. Күркеден басын шығарып, жан-жағына қарады. Есіктің алдында ойнап жүрген мысықтың кішкентай басын көрді.

– әй, мысықтың баласы, мұнда кел, – деп ақырды.

– Бара алмаймын. Ала күшіктен қорқам. Ол жауыз. Ана жолы мені талай жаздады. Әрең қашып құтылғанмын. Ол сені көрсе, жеп қояды, кет ол маңнан, – деді. Балапан мысықтың сөзіне қайран қалып:

– Ала күшік тимейді. Олай деп пәле жаппа? – деп айтып үлгергенше, ала күшік жетіп келді. Мысықтың баласын көріп, тұра ұмтылды. Ол жан сауғалап қашып үлгерді. Үйректің балапаны:

– Мысықтың баласына неге тиесің? – деп сұрады.

Сонда ала күшік:

– Мысықтар жалқау, ұрлықшы. Арам тамақ. Мен ондайларды жек көремін, – деді.

– Жүр, соңымнан ер, – деді де балапанды ертіп, өзенге алып келді. Өзеннің бетінен балапандарымен жүрген үйректерді көреді. Балапандар жүгіре басып, өзеннің шетіне барды да, шолп етіп, суға түсіп, жүзе жөнелді. Балапандарын шұбыртып жүрген үйректерге қосылып, өзеннің ортасына қарай жүзіп бара жатты. Жағада қарап тұрған ала күшікке қарап:

– Көп рахмет! – деп айқай салды. Ала күшік те құптап басын изеді де, өз жөніне кете барды. 

Келіңдер, ән шырқайық!

КҮШІГІМ

Әнін жазған Темір ИСАЛИЕВ

Өлеңін жазған Сұлтан ҚАЛИҰЛЫ
Есті менің күшігім,

Жатырқауды білмейді.

Мазасын ап кісінің,

Көрінгенге үрмейді. 

Тыныш жат деп орнында,

Қойғам оған тапсырып.

Ал бұзақы болдың ба,

Күтпе одан жақсылық.

Бала тілі – бал

БАЛМҰЗДАҚ

– Аға, мен сізді жақсы көремін.

– Неге? – деп сұрады ағасы.

– Өйткені, сіз маған үнемі балмұздақ алып бересіз.

КӘМПИТ

Апасы:

– Кәмпитті көп жей берме, ана тісің түсіп қалады.

– Бұл тісім түсіп қалса, мына тісіммен жеймін ғой.

АМЕРИКАНЫ ТАПҚАН КІМ?

Мұғалім:

– Маған Американы көрсетші.

Оқушы Американы көрсетеді.

– Оны кім тапты?

– Сіз тап деген соң, мен таптым.

БАЛҒА

– Балам, балғамен ойнама, қолыңды соғып аласың.

– Жоқ, соқпаймын. Шегені Айгүл ұстап тұр ғой.

БІЛМЕЙМІН

– Марат!

– Иә.

– Сен қайдан келдің?

– Даладан

– Далада жел соғып тұрған жоқ па?

– Білмеймін, көрген жоқпын.

ҚҰЛАҚ

– Аға, бір нәрсе айтайын ба?

– Айта ғой, құлағым сенде.

– Қалайша? Құлағың орнында тұр ғой.

СҰРАҚ 

– Апа, мен туғанда сендер менің Нұрбол екенімді қайдан білдіңдер?

Арайлым БАЙҒАРАЕВА, №110 орта мектептің оқушысы. Алматы қаласы.

ЖАҚСЫ БАЛА

Өкен қайда барса да,

Сырт теппейді жатсынып.

Себебі оның

Баршаға

Жасағаны жақсылық.

Мақпал БЕКМАНОВА, №148 мектептің оқушысы. Алматы қаласы

ҚАУЫН

Қауын 

Иесін баптаған

Күтіп жатыр сарғая.

Еңбегіңді ақтаған

Қауын деген қандай, ә?!

ТҮНДЕ

Жұлдыздарға таңданам,

Жымыңдасып күліп тұр.

Түнде ғажап,

Бар ғалам

Жанарыма сыйып тұр.

Ержан ЖҰМАБЕКҰЛЫ, оқушы. Қызылорда облысы, Жосалы ауылы.

ҚАЗАҒЫН ҰЛЫҚТАҒАН ҒҰЛАМА

Дәнел ӘЛКЕЙҚЫЗЫ, Ә.Х.Марғұлан атындағы халықаралық қордың вице-президенті.

Иманғали Тасмағанбетовтің: “Әлкей Марғұлан – көшпенділер мәдениеті, өркениетімен түбегейлі байланысты тұңғыш ғалым”, деп айтқаны бар. Иә, әкем үшін қазақ ұлтының көне өркениетін танып-білу, ұлы даланы мекен еткен ата-бабаларымыздың мәдениетті дамытудағы зор үлесін әлемге танытудан қастерлі іс жоқ еді. Ол кісі сол әлеммен өмір сүрді.

Әкемнің еңбектеріне зер сала отырып, қазақ өркениетінің ең алдымен жер асты байлығы – қазыналы кендерімізбен байланысты екендігін, мәдениетіміздің қайнар көзі де осы кеннен бастау алатынын ұқтым. Қазыналы жердің үстін мекен еткен ата-бабамыздың оның байлықтарын игеріп, өндірмеуі мүмкін емес еді. Жезқазғандай мысты өңір жер бетінде кездеспейді. Олай болса мысты өндіріп, оны күнделікті тұрмыс қажеттеріне жаратуды бастаған да біздің ата-бабамыз. Тас ғасырының өзінде-ақ қазақтың арғы тегі от жағатын ошақтың айналасына қалаған тастарының қыза келе балқып, темірге айналатынын біліп, одан неше түрлі заттар жасауды білген дейді Марғұлан зерттеулері. Әкемнің әрбір жұмысы тылсым құбылыстардың бетін ашып, біздің ата-бабаларымыздың көне заманда-ақ өркениеттің ұлы көшіне қосып отырған үлестеріне саяхат жасатады. Тек түп-тамырыңның бастауын, оның мына жалпақ әлемде алатын орнын білгенде ғана өзіңнің қандай халықтың ұрпағы екеніңді сезініп, көкірегіуде бір жайлылық орнығады емес пе. Әлкей Марғұланның еңбектерін зерттей оқыған адамның өз ата-бабасына, олардың жүріп өткен адамның өз ата-бабасына, олардың жүріп өткен жолына деген құрметті сезінбеуі мүмкін емес. Әкем өмір бойы көшпеңділерде  ешқандай өркениет пен мәдениет болған емес дегенді жоққа шығару жолында еңбек етті. Мысалы, арбаны тұңғыш рет жасап, қолданған қазақтың көне руларының бірі – Қаңлылар екендігін де зерттеп, көз жеткізген әкем. Ұлан-ғайыр далада бір жерден екінші жерге бала-шағамен көшу үшін көшпенділерге көліктің ауадай қажеттілігі анық еді. Археологиялық қазбалар нәтижесінде кейіннен неше түрлі формада дамыған арбаның алғашқы нұсқасын жасаған біздің бабаларымыз екендігі мәлім болды.

Биыл әкемнің 14 томдық шығармалар жинағын шығару қолға алынып отыр. Бірақ, таралымы тым аз. Көпшілікке жете бермейді. Әкемнің өмірін арнаған еңбегі қалың жұрттың игілігіне жетсе деп ойлаймын. Ең басты тілегім осы. 

әлкей Марғұланды тану үшін мәдениетіміз бен өркениетіміздің бастауына терең үңілейік.

ФРАНЦУЗ ХАЛЫҚ ЖҰМБАҚТАРЫ

Ұрған сайын әндетеді.

(Пианино)

Екеуі қатар тұрады,

бірақ бірін-бірі көрмейді.

(Екі көз)

Менің қалтам бос,

бірақ ішінде бірдеңе бар

Ол не?

(Тесік)

Үш еркек суға түсті,

Екеуінің шашы ғана су болды

(Үшіншісі таз)

Есіктен шықпай,

тесіктен шығады.

(Түтін)

Инесі бар, тікпейді

(Шырша)

Өлген соң барып ұшады.

(Жапырақ)

Қай жерде жүзіп үйренген дұрыс?

(Суда, әрине)

Таңғы ауа неге салқын?

(Өйткені ол түнімен далада болды)

Ең ұзын ай қай ай?

(Қыркүйек. Өйткені ол сегіз әріптен тұрады)

Қандай ағаш өсуін тоқтатады?

(Жаңа жылғы шырша)

Кім әйнекті сындырмай көктеп өтеді?

(Күннің сәулесі)

Қандай ат қарғымайды,

Және кісінемейді?

(Ағаш ат)

Баспана іздеп басын 

қатырмайтын бөбек.

(Кенгурудың баласы)

Өзі дыбыс шығармайды,

Дыбыстың бәрін жұтып жатады.

(Құлақ)

Мені мен сенің арамызда  не бар?

(“Мен” шылауы бар)

Қандай күбіге су құюға болмайды?

(Аузы мұрнынан шығап тұрған күбіге)

Бір жалқаудан асқан жалқау бар ма?

(Бар. Екі жалқау)

Аударған Қадыр МЫРЗА әЛИ

ҰМЫТЫЛА БАСТАҒАН АТАУЛАР

Абыз – ел атасы, данагөй, әулие мағынасында.

Бастас – замандас, құрбы-құрдас, сырлас дегенді білдіреді.

Балдырған – жас, әлі жетіліп піспеген шөп.

Басыр – көз ауруы.

Бәлекей – жас келіншектерді, ертеде жас тоқалды айтқан.

Бәтен – емшектегі бала.

Дәйіс – жеңілтек, тұрақсыз, пәтуасыз адам.

Лахуа – бұл да солай.

Шайма – бұл да солай.

Шартық – шала тартылған еркек.

Шепік – нашар, әлсіз адам.

Шаршысына келіп тұр – болып-толып тұр деген мағынада.

Мешел – ауру, кемтар, мүгедек болған адам.

Жырынды әккі – пайдакүнем адам.

Сарық, сарықтық – суы қайтқан алқап.

Сарық басу – шөл қандыру.

Сидалау – етін сыпырып, сүйегін қалдыру.

Суын– бұлан.

Суындау – шөпті маяға, кебенге ұқсатып үю (бірақ қарамы олардан шағындау болады).

Қаркесте – қу, талайды көрген, айлакер.

Самсоз – адамның қажыған, шаршаған, дәрменсіз бір сәттері.

Құнттау – бір істі аяқтау, пысықтай түсу.

Пісенттеу – бұл да солай.

Қылағай – шортанның шабағы.

Лақса – көне-көскі, ескі-құсқы арба, қайық немесе жыртық-тесік үлкен астау, науаны айтады.

Мырзан КЕНЖЕБАЙ

Сұлтан ҚАЛИҰЛЫ

МАЗАҚ СУРЕТ

Мазақ сурет салуға

Бейім менің қаламым.

Жұрт көңілін табуға

Тырысып-ақ бағамын.

Жалқау, сотқар, салақ боп,

Жақпай жүрсе кім көпке

Түзелсін деп сабақ боп,

Салып қоям суретке.

Сотқарлығы Төленнің

Кеткеннен соң асқынып,

Газетте оны шенедім

Жалақтаған қасқыр ғып.

Ақсиып тұр ол міне,

Келтіреді күлкіңді.

Өз суретін көрді де,

Төлен маған ұмтылды.

Қанаса да тұмсығым,

Реті жоқ жылаудың.

“Қасекеңе” бұл сыным

Батқанына қуандым.

Әжем бірде:

– Үй толып,

Тышқан қаптап кетті, – деп.

Еркелеген сүйкеніп

Мысекеңді сөкті кеп.

Мысық, бірақ, сөгістен

Шығармады қорытынды.

Бас тартқандай ол істен,

Бос өткізді он күнді.

Сөгіс, сөгіс дегенше,

Сын батар деп ойладым.

Мазақ сурет

Төленше

Тулатар деп ойладым...

Дайын болды суретім

Тезге салсын сын қысып:

“Бұл – ұмытып міндетін

Сұлап жатқан сұр мысық.

Шыға келген тұс-тұстан

Төрт-бес тышқан шауып жүр.

Үстінде де

Үш тышқан

Ойнап, асыр салып жүр”.

Міне, енді суретті,

Мұрша бермей қалғуға,

Тостым әкеп

Құрметті

Мысекеңнің алдына.

Күлдім:

– Сенсің мынау, – деп,

Ашып-жұмды ол көзін.

Нәзік үнмен:

– Мияу, – деп,

Суретімнен көрді өзін.

Ашуланбақ түгілі,

Селт еткен жоқ мұрты да.

Қайта үдеп пырылы,

Қайта басты ұйқыға.

Енді қайттім?!

Бұл сыным

Санасына қонбады.

Үмітті үзді мысығым,

Төлен ғұрлы болмады.

Т А М Ы З

Әдібай ТАБЫЛДЫ

БҮЛДІРГЕН

Көп екен бүлдірген,

Кең сайдан терейін.

әуелі бір-бірден,

Есептеп көрейін.

Үш қостым екіге,

Барлығы бес болды,

Көп қостым  жетіге:

Шелегім лық толды.

БАҚШАДА

Ала шапан киініп,

Теңкиіпті қарбыздар.

Жесең, тілді үйіріп,

Сусыныңды  қанғызар.

“Еңбек түбі – зейнет” қой,

Мен де қарбыз жинадым.

Атам сыйға береді,

Құшағыма сыйғанын.

Жақсылық КЕНЖАЛИЕВ

ҚОНАҚЖАЙ ШАҒАЛАЛАР

Шалқар қаласының орталығындағы көпшілікке жылда жаз шыға әртүрлі құстар ұшып келеді. Солардың бірі – шағалалар. Аппақ, әдемі құс. Осы ақ шағалалардың қонақжайлылығы ерекше.

Бірде былай болды. Көлшік жиегінде бірнеше шағала жүрді. Кенет алыстан бір шағала бой көрсетті. Ұшып келе жатқан шағала қонып тұрған шағалаға таянды. Қонып отырған шағала ұшып келе жатқан қонақты “күтіп алды”. Сонан соң топ шағаланың қасына ілестіріп барды. Бәрі қауқылдасып жатты.

НӨЛДІ НӨЛГЕ БӨЛГЕНДЕ

Төмпіс төртіншіде ал Тәнөс біріншіде оқиды. Бөлу амалын сабақта өтпесе де алдын-ала үй-ішіндегілердің үйретуі бойынша жаттап алғанын пысықтағысы келген ағасы інісінен есептің шешуін сұрап қояды. 

– Төртті екіге бөлгенде неше болады? – дейді Төмпіс.

– Екі болады да. – Бұл – Тәнөстің сөзі.

– Екіні біледі екенсің. Жақсы... Бұдан әрі ол інісінен екінің, бірдің бөлінділерін сұрады. Тәнөс оларға да тиянақты жауап берді. Сосын ағасы: “бұдан әрі ештеңе жоқ бөлінетін” деп ойлап қоя қойды. Бірақ Тәнөс өзінше тағы білгірлік танытып бұл жолы енді ағасына сұрақ қоя бастады. 

– Нөлді нөлге бөлгенде қанша болады?

– Нөл болады да, – деді ағасы.

– Жо-жоқ, таппадың

– Нөл деймін, – деді Төмпіс одан сайын.

– Жо-жоқ!

Екеуі анасына келді.

– Дұрыс, Төмпіс дұрыс айтады, – деді анасы Тәнөске қарап. 

...Тәнөс жауабын айтуға асыққан жоқ.

Отбасы шаруа қожалығымен айналысатын еді. Анасы сиыр сауады. Екі бала аналарын бұдан әрі мазаламауды оң көрді.  ...Екеуі былай шыға бере сиыр қорадағы бұзаулардың ішінен біреуі “мө...ө...ө...” деді. Оған аулақтан және бірер сиыр қосылып “мө...ө...” деді. 

Іле-шала Тәнөс те.

– Нөлді нөлге бөлгенде ө...ө...– деді ағасының жеңінен тартқан күйі, жәйімен ғана сыбырлай сөйлеп.

Мұрат СЫЗДЫҚОВ

ШАЛ БОЛУ ОҢАЙ МА?

Бағлан атасына қатты қызығады. Сексеннің жетеуіндегі Ғұсман қарттың алдынан өз үйіндегілерді былай қойғанда, ауыл тұрғындары қия өтпейді. Бойы сәл еңкіш тартқанымен, әлі тың.

Бағланның атасына қызығатыны – оны ауылда үлкен-кішінің бәрі сыйлайды. Ертеде байлар мен кулактарға қарсы күрескен, Ұлы Отан соғысына қатысқан Ғұсман ақсақалды пионерлер кездесуге жиі шақырып тұрады.

Атасы сияқты тезірек шал болғысы келеді. Сонда әкесі де, апасы да ойыншығын бергісі келмей кергитін көршінің баласы Нұрлан да Бағланның алдында құрақ ұшар еді. Бәрінен бұрын дүкеннен қалаған ойыншығын, аңсары ауған тәттісін сатып әперер еді. Бірақ атасы тәттіге де, көз қызықтырған ойыншықтарға да қарамайды. Егер оның орнында өзі болса ғой, шіркін.

Ақыры шыдамы таусылып оңашада: “Мен қашан шал боламын?”, – деп сұраған. Атасы кеңкілдей күліп:

– Шал болғым келеді дейсің бе? – деді.

– Ия.

– Шал болу сеніңше оңай ма, Бағлан қарағым?

– ???

– Онда мені тыңда. Кеше кішкентай Гүлнұрды зәбірлегенің қалай? Кейде қасарысып, апаңның тілін алмайсың. Осы ісің жөн бе? Келесі жылы бірінші класқа барасың. Ал қылықтарың әлгіндегідей. Жоқ, саған шал болу қиын.

– Неге қиын?

– Негесі сол, үлкендер жұмсаса тіл алмайсың, кішкентайларды ренжітесің.

– Егер оларды ренжітпесем ше?

– Е, онда әңгіме басқа. Мен сияқты сыйлы ақсақал боласың.

– Шын ба? – Бағлан сенер-сенбесін білмеді. 

– Рас айтамын.

Осы әңгімеден кейін Бағланның мінезі өзгеріп сала берді. Апасының айтқанын екі етпейді. Асхананың еденін айнадай етіп жуып қоятынды шығарды. Гүлнұрмен ойыншықтарға таласпайды. Бағланның тіл алғыштығына апасы да риза. Бірақ сонда да әлі шал болатын түрі жоқ. Күнде төсектен тұра сала, алақанымен иегін сипап, айнаға қарайды. Түк өзгермеген, бәз-баяғы қалпы. Бағлан тағы да атасына келді. 

– Сіз мені алдапсыз ғой.

Немересінің тұнжыраған наразы жүзіне қарап:

– Қусың, Бағлан, – деді атасы мұртынан күліп. – Тез шалға айналғың келеді, ә. Нағыз шал болу оңай емес, қалқам. Ол үшін сен халқыңа үлкен еңбек сіңіруің керек. Ел-жұртың сенің ерлік істеріңе рақмет айтуы керек. Түсіндің бе?

– Ерлік соғыста ғана болмай ма?

– Жоқ. – Атасы Бағланды бауырына тартып, маңдайынан иіскеді. – Оған соғыс қажет емес. Туған еліңе адал еңбек етсең, соның өзі нағыз ерлік. Отанға адал еңбегіңмен тамшыдай үлес қосу – өнегелі іс. Егер айтқанды тыңдамайтын кержалқау, тілазар болып өссең, сен ерлік жасап жарытпайсың. Онда қадірлі қарт болуыңның өзі екіталай. Ал сенен түбі елге сыйлы азамат шығады. Өйткені, сен үлкендерді тыңдайтын тіл алғыш бала емессің бе? Солай ғой...

Бағлан үнсіз басын изеді.

Дәркембай ШОҚПАРҰЛЫ

ТАСПА СЫДЫРУ

Қолына қайыс1 пен

Алды да сыдырғы2

Атамыз байыппен

Таспаны сыдырды.

ТАЙ ҮЙРЕТТІМ

Үйретіп тайымды,

Дедім мен “Тоқта!”

Болғанда пайымды,

Кигіздім ноқта.

ҚАҚПАН

Атам құрған қақпанға

Ай сәулесі батқанда,

Қасқыр түсіп қалыпты

Қойға бара жатқанда.

САҚПАН

Шырқ үйіріп сақпанды3,

Біздің Асыл мақтанды:

– Үйреніп мен алдым, – деп, – 

Тасты алысқа атқанды.

ҰСТА АТАМ

Кептіріп жас талды,

Жасап ап сапсалғы4.

Ұста атам мүйізден 

Кездікке5 сап салды?

1 Қайыс – ірі қараның арнаулы и қосып  илеген терісі.

2 Сыдырғы – қайыс, былғарыны біркелкі  етіп тілуге, сыдыруға қолайлы құрал.

3 Сақпан – тас атқылайтын сайман.

4 Сапсалғы – пышақтың басын қысып сапқа енгізетін сайман.

5 Кездік – өткір, шағын пышақ.

ӘКЕСІ МЕН БАЛАСЫ

Әкесі: 

– Қарағым-ай, елдің баласындай жазғы каникуліңде ең болмаса бір кітап оқымадың-ау.

Баласы: 

– Әке-ау, демалыс алғанда өзің де оқыған жоқ едің ғой.

* * *

Әкесі: 

– Балам, басқа қарап жүргенше мына бір жақсы журналды неге оқып отырмайсың?

Баласы:

– Әке-ау, бұл журналға мен жазылғам жоқ, өзіңіз ғой жазылған.

Өміртай ЖАҚЫПОВ, Жезқазған облысы

Ойлан, тап!

ШРИФТОГРАММА “БЕЛГІЛІ БІР ЖҮЙЕМЕН”

Төмендегі шеңберлер мен алты бұрыштың ішіне орналастырылған сөз буындарын белгілі бір жүйемен құрастырып оқығанда, қазақтың әйгілі екі композитор қызының аты мен фамилиясы шығады. Кәне, бұлар кімдер?

Қалибек АЛТЫБАЕВ (“Сан сұраққа саяхат” кітабынан алынды).

Фариза ОҢҒАРСЫНОВА

МЕН

Халқымыздың сенімі,

Жақсылардың серігі.

Күрестерде шыныққан

Ағаларға мен іні.

Әнмен алға  аттаған,

Ар-намысты сатпаған.

Жеткіншегім менің деп

Ағаларым мақтаған.

Туған елім – бай далам,

Даламда еңбек қайнаған.

Ұланымын Отанның

Қиындықтан таймаған.

Мен – елімнің күлкі,  әні,

Болашағы, нұр таңы,

Ерліктерге бастаған

Бабалардың ұрпағы –

Ұланымын елімнің!

ӘЛ-ФАРАБИ ДОСТЫҚ ТУРАЛЫ

Достықтың екі түрі болады. Оның бірі – адал дос та, екіншісі – айнымалы дос. Адал досқа үнемі зор ілтипатпен қарап, одан айырылып қалмау жағын көздеген дұрыс. Адамдар бір-біріне жақсылық, өзара қамқорлық жасауы қажет. Жақсы достың сенімін ақтаған абзал. Осындай достар ащы-тұщыны бірдей татысып, нені болса да бірдей көретін болады.

Жалған досқа адам өзінің құпиясын, мінез-құлқындағы кемшілігін айта берудің қажеті жоқ. Осындай жалған достарды адал жолға түсіру үшін қажымай-талмай жұмыс жүргізген ғанибет. Бір-біріне жау адамдардың да екі түрі болады. Бірі – өшпенділігі мол, жаулығы басынан асқан адамдар да, екіншісі – көре алмаушылықтан жауығатындар. Бұлардың біріншісінен ерекше сақ болып, олардың ой-пікірін үнемі қадағалап, біліп жүру, осындай адамдардың арам ниетін біліп қана қоймай, тиісті жерінде аямай әшкерелеу қажет.

Бейтарап адамдардың да жолдастық, достық жөніндегі ұғымдары мардымсыз болады. Бұлардың өшпенділікпен жұмысы жоқ, кейде дұрыс ақыл-кеңес беретіндері де кездеседі. Бірақ, олардың айтқан пікіріне сын көзбен қараған дұрыс. Бейтарап адамдардың адалдығына көз жеткенше оларға дос адамдай беріліп кетуге болмайды. Жақсы ой-тілектегілері араз адамдарды татуластыруға, олардың арасында қарым-қатынасты қайта орнатуға жәрдемін тигізеді. Сондықтан бұларға көңіл бөліп, іс-әрекетіне демеу беріп отыру қажет. Ақымақ адамдарды да асқан төзімділікпен тәрбиелеп, байыптылықпен қарым-қатынас жасап отырған абзал.

Сенің білгің келе ме?

КҮННІҢ БЕТІНДЕ  СЕРУЕНДЕУГЕ БОЛА МА?

 Бұлт жаппаған, түтін баспаған кезде Күннің жарықтығы, өткірлігі сондай, оған тура қарай алмайсың. Ғалымдар Күнді арнайы күн телескоптарымен бақылайды.

Зерттеуші ғалымдардың айтуынша, Күннің беті қайнап жатқан ботқа сияқты көрінеді. “Ботқа” бұрқылдайды, бырсылдайды, көпіршиді... Әрине, бұл мүлде басқа, газды-ботқа. Күн “ботқасы” керемет ыстық: оның температурасы 6000. Мұндай температураның қаншалық ыстық екенін ойша елестетудің өзі қиын.

– Пештегідей ме?

– Одан әлденеше есе ыстық, Күннің бетіне түскен нәрселердің барлығы да, тіпті, тас пен металдың өзі қолма-қол газға айналады.

Күн дегеніміз – жұлдыз, балқып қызған, керемет үлкен газды шар. Бүкіл Күн жүйесінде одан үлкен ештеңе жоқ. Егер біз Күннің үлкендігі қарбыздай деп есептесек, оның қатарына қойғанда ең үлкен планета Юпитер алмадай ғана, ал Жердің үлкендігі қарақаттың бір түйіріндей  ғана болып шығар еді. Оның үстіне Күн керемет ауыр, барлық планеталарды қосып есептегеннен де ауыр. Сондықтан да оның тарту күші өте зор. Бір мысал келтірейік. Егер сен  Күннің бетіне түсе қалсаң, бірден-ақ “ауырлап”, салмағың тура “Запорожец” автомобиліндей болар еді. Міне, Күннің өзіне  тарту күші осындай! Оның үстіне сен Күннің бетінде аяғыңды аттап баса алмайсың, өйткені жаңағыдай салмақты – өз салмағыңды өзің  көтеруге шамаң жетпей, тізең бірден бүгіліп, шөге түсер едің...

Алайда Күннің осыншама күшті болғаны өте жақсы. Оның тарту күші барлық планеталарды өз орбитасына ұстап тұрады, олардың шашылып, космос кеңістігіне тарап кетуіне жол бермейді.

Күннің осыншама ыстық болғаны тіпті тамаша. Онсыз біздің космостық ауылымыз – Күн жүйесінде әрі қараңғы, әрі суық болар еді. Онсыз біздің ортақ үйіміз Жерде тіршілік болмас еді, яғни сені мен біз де болмас едік...

Ғалымдар Күнді неге телескоппен қарайды?

Оның мәнісі – Күн үнемі мейірлі, шуақты болып тұрмайды. Кейде бізге белгісіз себептермен оның беті күңгірт дақтарға толып кетеді, оның терең қойнауларынан от-жалынды алып фонтондар атқылай бастайды. Мұндай кезде Күн сәулесі аса қатерлі болады, алайда Жердің берік қорғанышы бар – ол қалың ауа, әйтпесе тіршілік атаулы тегіс жойылып кетер еді. Жерді қоршаған ауа қабаты – атмосфера кеселді сәулелерді өткізбейді, оны тіршілік шекарасы – көктің ең жоғарғы қабаттарында тұтып қалады. Әйтсе де Күннің “көңіл-күйі бұзылса”, Жер бетіндегі шалқулар кезінде жердегі ауа райы өзгереді, магнит компастарының стрелкалары шайқалып, бағыттан ауытқи бастайды. Бұл кездерде космосқа ұшу да, теңізде алыс сапарларға жүзу, аспанда ауа жолдарында самғау да қатерлі. Сондықтан да ғалымдар бізге ең жақын жұлдыз Күнді үнемі бақылап отырады, оның мінез-құлқын зерттеп тануға тырысады.

– Егер Күнге робот жіберсе қайтеді?

– Адамдар алыс қиырларға өз орнына әр түрлі автоматтарды көп жіберіп жүр, бірақ әзірге Күнді зерттеп білетіндей робот жасала қойған жоқ. Сондықтан әзірше алыстан ғана бақылауға тура келеді.

Рахымжан ӨТЕГЕНОВ

ЖҰМБАҚТАР

Ұшады,

Қонады.

Гүлдердің қонағы.

Ол қыста көрінбей,

Ал жазда болады.

Жоласаң шағады,

Бірақ та...

Бағалы

Балдың да түр-түрін

Гүлдерден табады.

Түр-түсі сары ала,

Не нәрсе?

(Бал ара)

Күні еді көктемнің 

Бір қызық шөп көрдім:

Барлығын шағатын,

Жанасып кеткеннің.

Білдің бе,

Балақай,

Не нәрсе?

(Қалақай)

Өзіндік сәні бар,

Аумайды гүлдерден.

Қанаты,

Жаны бар,

Айтпаймын білгенмен.

Қусам да, не керек,

Жетпедім.

(Көбелек)

Әбдіраштың жарасқаны 

СОҢҒЫ ОЙЫН

Доп қудық,

Желіктік,

Көп қудық,

Зеріктік,

Тастадық...

Алайда 

Со бойда

Және бір,

Жаңа бір

Ойынды бастадық.

Білейін,

Не деме,

Бұл ойын

Кәдеге

Аспады...

Алайда,

Со бойда

Досым бір

Тосын бір

Ойынды бастады.

Оны да

Тәмамдап,

Жабыла

Жамандап,

Тұрыстық...

Алайда,

Со бойда

Тағы бір

Соны бір

Ойынға кірістік.

Бар уақыт

Өтіпті,

Күн батып

Кетіпті,

Жиналдық...

“Не керек,

Керемет

Оңды ойын – 

Соңғы ойын

Еді”, – деп қиналдық.

Рафиқа НҰРТАЗИНА

Ләйла АСҚАР

АҚТҮШ

Немересі түшкірсе, әжесі әрқашан былай дейді:

– Ақтүш! Ақтүш!

Ақ сиырдың сүтін іш!

Ақ сүт берер саған күш,

Тұмау келсе, қуа түс.

– Әже, ауладағы балалар түшкіргенде, мен осы өлеңді айтсам, олар: “Ақ сиырды қайдан табамыз?” деп, күледі ғой?!

– Сүттің бәрі ақ, қаймақ та ақ, айран да ақ, сондықтан ала сиырдың сүті болсын, қара сиырдың сүті болсын – бәрі адамға күш береді... Мына сүтті ішіп алшы, құлыным, – деді әжесі.

Әлдихан ҚАЛДЫЙ

АРЛЫ БАЛА

(ертегі)

Ертеде бұрынғы өткен заманда бір мақтаншақ бай болыпты. Ол кешкілік ауыл сыртындағы төбеге шығып, көпшілікпен әңгіме-дүкен құрып отырғанды ұнатады екен. Бір күні төбе басындағы топтың жанына ойнап жүрген балалар келе қалады.

Еріккен бай балаларды күрестірмек болады.

Ортаға байдың баласы шығады. Екі мықынын таянып, талтайып тұрған оған ешқандай бала батпайды.

– Кәне, байекеңнің баласымен қайсың күресесің? Келіңдер. Мырзаға батпайсыңдар, ә? – деп бір мосқал жылтыр қара балалардың әрқайсысына бір қадалады.

Балалардың бәрі жерге қарап, шегіншектей береді.

Мосқал адам балаларды шетінен шап беріп ұстап алып, бай баласына қарай итеріп жіберіп тұрады. Бай баласы қолына іліккенді жерге атып ұра береді.

Бір уақытта бай қолын көтереді:

– Уа, тоқтатыңдар! Қыранның баласы да қыран, қарғаның баласы да қарға. Менің баламмен күресу қайда бұларға? Қой, доғар, балам. Біреуін майып қып жүрерсің.

Жұрт тына қалады.

Бай қарқ-қарқ күледі, ал баласының екі езуі екі құлағында, мәз.

Сол сәт ортаға бір бала атып шығып, байдың баласымен ұстаса кетеді. Сол сол-ақ екен, әлгі көз ілеспес шапшаңдықпен байдың баласын атып ұрады да, басынан аттап кетеді.

Ел ішін тартып, бір сұмдықты күтеді.

Мосқал жылтыр қара әлгі палуан баланың әкесі еді, ол баласын ашулана дедектетіп ортаға сүйреп әкеледі.

– Өй, есерсоқ, осы жаңа еді ғой жығылып қалғаның. Сені қай шайтан түртті? Қайтіп жықтың байекеңнің баласын?

– Онда мен сізді аяғам, енді өзімді аядым.

әкесі баласын одан әрі жұлмалады.

– Не деп тұр мына оңбаған?

– Мен қарғаның баласы емеспін.

– Апырай, құртты-ау! Мынау бала емес, пәле екен-ей!

әкесі баласын ұрмақ болып, қолын көтере берген. 

Сол сәт аппақ сақалы омырауын жапқан, көпті көрген көне көз қария:

– Тоқтат, жетер! Өй, өңшең ез. Жұдырықтай бала құрлы намыс болмаған соң, өстіп шуылдамағанда қайтпексіңдер?! “Күш атасын танымас” дегенді неге білмейсіңдер? Балам, кел бері. Арлы екенсің, айналайын! Малсыз болсаң да, арсыз болма. Бүгін өз намысыңды қорғай білсең, ертең еліңнің намысын қорғарсың, – деп намысшыл палуан баланы жанына шақырып алып, маңдайынан иіскейді.

Бай бармағын шайнады. Аңдамай сөйлеймін деп өзінің де, баласының да абыройын айрандай төккен еді.

Байдың баласы әкесі сияқты дөң кеуде бай болады. Әкесінің байлығын еселеді.

Ал кедейдің баласы ақсақал айтқандай, жамбасы жерге тимеген палуан, ел намысын ардақтаған батыр болды. Қол бастап, халқын талай жаудан қорғап қалды.

Салтанат ӨТЕУҒАЛИЕВА

ШАРАНА, СӘБИ, НӘРЕСТЕ

Қазақта бала деген бір-ақ ұғымды білдіретін сәби, нәресте, бөбек деген сияқты сөздер өте көп. Бір ұғымға осыншама мағына беру қазаққа не үшін қажет болды? Біздің ойымызша, бұлардың ешқайсысы да бекер пайда болған жоқ. Бір кездері бұл сөздер адамның, баланың жасын білдірген. Уақыт өте келе халықтың жаппай сауаты ашылып, санау пайда болған кезден бастап бұл сөздер бастапқы мағынасын жоғалтып, бір ұғымның мағынасын жоғалтып, бір ұғымның баламасындай боп кеткен сияқты. Сонымен...

Шарана – қырқынан шықпаған бала.

Нәресте – қырқынан шыққаннан бастап екі жасқа дейінгі бала.

Сәби – екі жасар бала.

Бүлдіршін – үш-төрт жас.

Бөбек – бес-алты жас.

Балдырған – жеті-сегіз жас.

Сөздік қорымыздағы бөпе, балақай сияқты, т.б. сөздер баланы еркелетуден туған сөздер деп есептедік. Бөпе деген әлі аяғы шықпаған, көбіне-көп құндақтағы нәрестелердің ортақ атауы іспеттес, ал балақай сөзі жүріп жүрген, тілі шыққан балаға қатысты айтылады.

Жеткіншек – тоғыз-он жас.

Ұл-қыз – балиғат жасына жеткеннен кейін баланы ұл-қыз деп, жынысына бөліп айтады.

Жасөспірім – он бір-он бес жас арасындағы ұл.

Балғын – осы жастағы қыз бала.

Бозбала – кәмелет жасына жеткен он алты-он сегіз жасар ұл. Ұлдың ұлан аталатын кезі де осы уақ. Отан қорғау ісіне жарап қалған шағы.

Бойжеткен – осы шамадағы қыз бала.

Қазақ бала жастағы өмірді балалық шақ деп атайды. Одан кейін жастық шақ келеді. Одан әрі ересек өмір басталады. Ересектер әйел-еркек деп бөлінетінін бәріміз білеміз.

Ер адам бозбаладан кейін жиырма-отызында ересек өміріндегі жігіттікті бастан өткереді. Одан әрі отыз бен қырықтың арасы – ақыл тоқтатқан жас, қырықтан әрі – жігіт ағасы (халық арасы қырма сақал деп те атайды), ер жетеді. Одан әрі шал, қарт, қария болып кете береді. Яғни, адам кәрілікке бет бұрады.

әйел адамның жасы бойжеткеннен кейін көбіне-көп әлеуметтік жағдайына қарай айтылады. Келіншек – әйел – сарықарын – бәйбіше – кемпір – кейуана. Кейуана десе жүзге жақындаған, жүзден асқан, көргені көп, әжімді аналар көз алдымызға тұра қалады. Ал тұрмыс құрмаған, оң жақтағы қыздың бәрін қазақ кемпір болғанша қыз дейді. “Қыздың жасын сұрамайды” деген сөз халықта бұрыннан бар.

Ал жалпы қазақ адамның екі жасы бар деп те айтады. Адам өмірінің ұзақтығы 120 жыл деп қарап, алпысқа дейінгі кезең – бір жас, алпыстан кейін – екі жас деген де ұғым бар. “Екі жастың бірін жасамай жатып”, “Екі жастың біріне жетпей” деген халық сөздері содан қалған.

Қабылхақ КҮЗЕМБАЙ

ОСЫНДАЙ БІЗДІҢ ОТБАСЫ

АТА

Ата – үлкен, кәріміз,

Қуат берер дәріміз.

әулиедей аялап,

Ардақтаймыз бәріміз.

АПА

Мейірімді апалар,

Балалар кеп бата алар...

Қалтасына кәмпит сап

Немереге апарар.

ІНІ

“Бір ісіме қапа ма?”

Деп қарайды апама.

Сипаттырып басынан,

Еркелейді атама.

ТӘТЕ

Таудай менің талабым,

Айна мен ақ тарағын –

Алып беріп тартпадан

Тәте көңілін табамын.

МЕН

Атам не айтсам көнетін,

Апам көңіл бөлетін,

Мен осы үйдің кенжесі

Бәрі жақсы көретін.

